Ávarp Jóns Kristjánssonar, heilbrigðis- og tryggingamálaráðherra

á ársfundi SHA
 miðvikudaginn 21. september 2005 

Góðir starfsmenn og stjórnendur sjúkrahússins og heilsugæslu-stöðvarinnar á Akranesi og aðrir gestir.

Við höfum fengið að heyra hér í dag jákvæða og bjarta tóna í stjórnendum þessarar stofnunar sem og annarra stórra stofnana í íslenskri heilbrigðisþjónustu.  Mér er það því sönn ánægja að segja hér fáein orð undir lok þessa fundar.
Löng og farsæl starfsemi sjúkrahússins á Akranesi er öllum landsmönnum þekkt og hefur öðlast verðskuldaðan sess í hugum fólks um land allt fyrir mikla þjónustu um langan tíma.  Hér er ekkert lát á eins og glögglega kemur fram í þeirri ársskýrslu sl. árs sem við höfum fengið að heyra um hér fyrr í dag.

Sömuleiðis höfum við fengið að heyra af þeim hugmyndum og þeim áætlunum sem uppi eru um áframhaldandi uppbyggingu Landspítala- háskólasjúkrahúss.  Það hlýtur að vera öllum landsmönnum gleðiefni því að ljóst má vera að sú stofnun verður um ókomna tíð sá hornsteinn, sem mun bera uppi meginþunga hátækniþjónustu og kennslu í íslenskum heilbrigðisfræðum sem okkur öllum er nauðsynleg svo þessi þjónusta megi vera af þeim gæðum og magni sem við teljum að þjóðinni sé samboðin.

Ég ætla ekki að rekja nánar þau atriði hér, enda hafa fjölmiðlar kynnt það mál vel og verður það áfram kynnt, bæði framkvæmdin og fjármögnunin sem er með stærstu einstöku verkefnum sem íslensk þjóð hefur ráðist í fyrr og síðar.

Mér er það líka mjög mikið gleðiefni að þessar stofnanir sem ég hef rætt um hér, þ.e.a.s. þessi myndarlega stofnun hér á Akranesi og Landspítalinn, hafa hér gert með sér samstarfssamning.  Ég tel þetta vera til verulega mikillar eftirbreytni og fagna þessu í alla staði.  Íslenskt heilbrigðiskerfi er mikið að burðum og tekur eðlilega til sín mikinn hluta úr sameiginlegum sjóðum.  Þess vegna er afar eðlileg krafa að það fé sé nýtt til hins ýtrasta.  Samvinna einstakra heilbrigðisstofnana, formleg og óformleg, hlýtur að vera eitt af lykilatriðum þess að vel sé með fé farið.  Það er komið að þeim mörkum í fjármögnun margra vestrænna ríkja að vart er að vænta umtalsverðrar aukningar af þjóðarkökunni, en án efa má víða leita áfram leiða til bestrar nýtingar, jafnt á hinu ómetanlega og mikilvæga starfsfólki sem og byggingum og aðstöðu.  Þessi samningur sem hér hefur verið undirritaður er órækt dæmi þess að vilji er til staðar hjá stofnuninni til að svo megi vera.  Ég endurtek ánægju mína með það skref sem sú undirritun felur í sér.
Orð mín má ekki skilja svo að samstarf hafi ekki átt sér stað víða um land milli stofnana, stórra og smárra, en sífellt má við bæta og ég tel að þetta hvetji til frekari dáða á þeim vettvangi.

Ég vil að endingu endurtaka þakkir mínar til stjórnenda og starfsfólks þessarar stofnunar fyrir farsæl og vel unnin störf og óska þeim alls hins besta um ókomna tíð.

